
			«jede wo meinter ken öper wo idäm romam forchunt oder gar rchöm säuber trim for ische schpinsiech. schaues erfunge.» 

			dasinzo schteikuader xi 

			so chnühöchi

			graui betonblök

			ufem ganze plaz ferschtroit

			zum druf size

			oder filicht ä nur zum drilaufe 

			oder nözschnäll laufe

			uf so eim bini ghoket

			und han ide abixune uf traffi gwartet

			sisch warm xi 

			de schtei äno

			sind lüt überde plaz gloffe

			mitrolkofer und ruksek 

			zudetaxi umpüss 

			unzumiigang

			forem iigang sind lüt umegschtande 

			hänggwartet

			paar hänggraucht

			ti einte imzüg umegluegt 

			anderi ufiri händis

			e skeilein gizjascho sonenart

			aber e ganzi zigilang 

			luegschtiä ezänöd a

			unde bättlerin 

			mikopftuech ummanntl

			häzich fomeintenändi fom geboide 

			zumandere gschlept

			und obwols faschimmer klar xi isch 

			dass tlüt nüüggänd

			ischsi immerno

			en momänt lang

			bi jedem schtaa plibe

			ich bi grapmittem zug acho xi 

			idere schtatt

			acht schtumpfo züri empfernt

			weisnüm weli musig

			dasi underwäx glost gha han

			aberich weisno

			dasi ide metamorfose fom owid gläse han

			untasisch zum teil

			en zimliche chrampf xi

			aber wämmers mal enzifferet hätt 

			dänn sinzebe schono gueti gschichte

			untöt

			bim wartenuftem plaz

			ischmer bewusst worde

			dass sich diä hose 

			woni aagha han

			diä füolette hose 

			winen roote fade

			durmis letschte halbe jaar durezoge händ

			untraffi

			di hani da scho folli foif mönetlang nüme xee

			hamer eigentlich scho dänkt gha 

			dassi sich

			sittirem letschte züripsuech wirpferänderet ha

			deet hämmerois nämmli sletschmal xee 

			im februar

			amene troschtlose wintertag

			weder ischs richtig chalt

			no schneyz oder rägnez

			sisch eifach grau umpliibt grau

			und oni uft uur zluege 

			häsch kä aanig

			öps elfi am morge

			oder drü am namittag isch

			unz chrüchter sone schiis chälti

			wo gar nöd rächt weisch 

			wohär si chunt

			pei duruf

			umpfrüürti zinnerschtinn 

			umweisch nüm

			öps ez scho zwei wuche 

			oder nur es paar täg sind 

			wo dä graui tekel

			scho überde schtatt liit

			und irgendwiä

			bisch jede tag eifach fro 

			wäns äntlich tunkel wird

			und genau asomene graue namittag 

			häntraffi und ich

			ois deepforirem huus in züri tschüss xeit

			ummemues wüsse

			dasdas nöd irgendes huus xi isch

			sondern sischebe

			s alte güeterbaanhofgeboide xi

			untasisch ebenau

			enart 

			en baanhofsplaz xi

			unti autonomi schuel 

			ischno deet ide barragge xi

			unzisch serschtemal xi 

			womer träne cho sind

			und wosmi richtig duregschüttlet hätt 

			sipmerois trännt gha händ

			snesselfiäbr

			sisch unmittelbar

			nacheme gmeinsame mittagässe 

			im reschterand ufte kaserne xi

			chpi fecheltet xi

			wi meischtens idere jaareszit

			unzässe

			isch schwer mittelmässig xi

			aberme hänz eigentli 

			ganz schön gha zäme

			umpim ässe

			hani ire fezelt gha 

			fo mim nesselfiäbr

			womi sit öppenemene monet 

			ferfolgt gha hätt

			ha fezelt

			fo dem räzelhafte telefongschpröch 

			mipmim arzt

			wonerzum uusschlüsse fo erchrankixgründ 

			sin fragekatalog abegratteret hätt

			nomitte forwarnig

			dasdi fragenezechli komisch seged

			aber de häpmi tazächlich gfrögt 

			öbi ide letschte zwei mönet

			diräkte kontakt mittschaaf gha heyg

			oder öbi

			e ganzi pakig gumibärli pro tag isse

			oder öbimi uusschliässlich 

			fo faaspfuud ernäre

			wi kebap oder megg donellz

			nacher hätter suschna

			es paar tüppischi äizfrage gschtelt

			haja alles mit nei chöne beantworte 

			unte äiztescht ischtänn ä negatif xi

			untännisch fürinn de fall ee klar xi

			das mueses nesselfiäbr si

			undr häpmi dänn ufklärt 

			dasdas ganz normal seg

			untasdas öppe sibezg prozänt 

			fo allne mänschenide schwiz 

			einischim läbenüberchömed

			untases psüchosomatischisch

			untasmer nözo gnau weiss 

			werumme das bechunt

			aber dases ide meischte fäll 

			innerhalb fomene jaar

			wider feschwint

			so bi foifenünzg prozänt 

			foralem ebenä

			wämmer jungunxunzeg winich

			unz häpmi dänn jascho rächt beruigt 

			das telefon

			welich ha scho gmeint 

			ich heyg bettwanze 

			oder kräze odersonenscheiss

			welich haja di ganz zit

			rooti fläkenüberall gha 

			wopisse händ

			wini tlena troffe ha

			tränig fode raffi 

			isch döt ersch öppenen monet her xi

			ha deet ja grad 

			tlena käneglernt gha

			untlena ischja zerschmal 

			eifach irgendöpper xi 

			womi ufem flomi

			nach füür gfrögt hätt

			abernacher

			binere innerhalb fo zwei täg 

			foifmal

			zuefeligerwiis 

			überdewääggloffe

			untahani dänn scho gmerkt 

			dassimer no rächt gfallt

			hahalkli länger prucht 

			pi ja so mega

			mipmim eigete schitt beschäftixi

			aber zimmli bald drufabe 

			hani dänn ä gmerkt

			dass tlena näbe mine blik 

			auno fili anderi ufsich ziät

			untas häpwool di ganzi nesselfiäbrschoose 

			gratno mee aagheizt

			aber zum foiftemal 

			innerhalb fo zwei täg troffe 

			hämmer ois ebe

			ide schpaapforschtelig 

			im kino am schtauffacher

			wo tschango antschäind 

			fom tarantino gloffenisch

			händois deetscho 

			forem film 

			ferrusse xee gha

			und hoixeit

			hängganz ungloibig glachet 

			dasmeroisez schozum foiftemal 

			iso churzer zit

			überde wäg laufed

			untänn

			amändi fodepause 

			simmeräno gliichzitig

			wider usem weezee usecho

			waschinli so zimmli als letschti

			fo allnenanderenim kino

			da hämmer wider glachet 

			unnosochli nonwerbali zeiche 

			fo ungloibigkeit gmacht

			unzochli

			ja wassöllmer da säge

			unzintänn zäme

			näbenand 

			di ängi schtäge durapgloffe

			sind mitte schulterenundärm 

			anenand aacho

			umplözli häzi 

			mitte einte hand 

			min chopf pakt

			und en zusich zoge

			hättiri bagge fescht amiini trukt 

			undich ha zrugg trukt

			untänn häzimer 

			en kuss 

			ufmis rächtenoor gä

			umwänimi richtig erinnere 

			ischs garnöpwürkli en kuss xi

			sondern si hätteigentli mee 

			eifach ires muul 

			ufmis oor trukt

			sisch ganz troche xi 

			aberä ganz heiss

			äno sekunde schpöter 

			ischmis oor 

			ganz heiss xi

			min herzschlag 

			hättufmim schtimmband 

			undim ganze hals trumelet

			überhaupt hättalles 

			imim körper pulsiärt

			ich has fasch nököne glaube 

			dasdas jez da würkli so passiärt

			untänn fo deetewägg 

			hämmer ebe sonenart däitet

			tlena und ich

			unzisch zersch superromantisch xi 

			welmir hännämmli

			oisi händinummere nöd ustuuscht

			mehändois nur gägesiitig

			so churzi briäfli 

			in briäfchaschte gleit

			isch natürli mega ufregend xi

			immer zum briäfchaschte go luege 

			öb öppis dinenisch

			naches paar täg 

			undes paarne briäfli 

			ischs dänn aber echli harziger foraa

			da sindebe schinbar no anderi umexi

			unzisch dänn für si 

			doch nödeso klar xi 

			was das jez isch

			zwüschenois

			undich hastänn ee scho gmerkt 

			witringlichkeit fodere briäflikoreschpondänz 

			echli naaglaa hätt

			ha bi ire ja

			scho öppe drü briäfli

			in briäfchaschte gleiggha 

			oni das underdessenemal 

			enantwort cho wäri

			aberso richtig waarha 

			hanis natürli nöpwele

			unta ischs bimir

			dännebeso richtig los gange 

			mittem nesselfiäbr

			untas ferdammte fiäbr

			das häpmr di liäbesferzwiiflig 

			in form fo puschtle

			und roote fläkke 

			ufte ganzi körper

			unzitewiissogar foll uft schtirn 

			undis xicht zeichnet

			de alti güeterbaanhof

			ja undebe fowägenandere

			zum eintenisch bidelena

			dänn ebe de mohammed uftaucht

			unte mohammed

			de hani ebeneigentli rächt guekänt

			welerisch halt amel

			ide autonome schuel xi

			undebe traffi 

			hättja grapwisawi

			im alte güeterbaanhof gwonnt gha

			dä ischja scho lang

			kän güeterbaanhof me xi

			unteet häzebe

			im oberschte schtok 

			e weegee gha

			undirgendwiä

			hänzich traffi unte mohammed 

			dänn aagfründet

			untrum ischer no öppediä 

			ide weegee obe

			ufen kafi ferbi cho

			oder isch mittois 

			ufem tach apghängt

			und nödnur für inn

			ischs mängisch fasch nözfasse xi 

			wi unglaublich traffi

			und iri weegee hänköne wone

			idem wunderschönenalte huus 

			im oberschte schtok

			mittere riisige dachterasse 

			häsch über di ganz schtatt xee 

			sgleisfäld unz locherguet

			diganze wachsende züriweschtblök

			unzganze huus

			es paar jaar forem abriss

			es illuschters gmisch fo mänsche

			künschtler und architekte 

			kunschtsammler

			paar schtinknormali bürogumis 

			sogar e freychile

			tschisesfriiks und anderi friiks

			immer häsch öpper gfunde 

			füren schpaziärgang

			ade sune

			une uftenalte 

			schtillgleite gleis

			langi mörge

			und ewigi summernamittäg

			idem alte huus 

			zmizt ide schtatt

			zit isch immer wider 

			für es paar schtund

			oder täg 

			schtill gschtande

			unz hätt gläpt 

			wisusch fasch niänet

			untraffi und ich 

			immer wider

			i irem riisige zimmer

			a filne mörge

			mittem kafi nomal zrugg is bett

			nur mir zwei 

			pfänschter offe 

			am läse

			oder döse

			e zigi rauche

			es puff wo niämer schtört 

			wiissi bepwösch

			de joschi

			aber plözli

			a eim morge

			deet im bett bide raffi

			hani fo dusse 

			durs fänschter 

			enalpekanti schtimm ghört

